
Canolfan Rhyngrwyd Ddiogelach y DU

5 Gweithgaredd Cyflym ar gyfer yr Ystafell Ddosbarth Uwchradd

Rydych wedi dewis gweithgareddau ar gyfer disgyblion oed uwchradd.  Isod fe welwch bump o weithgareddau cyflym i fynd gyda'n cynllun gwers manwl sy'n ategu'r thema ‘Hawliau a Chyfrifoldebau Ar-lein’ a'r neges allweddol eleni, sef ‘Creu, cysylltu, parch’.

1. Arolwg Dweud Eich Dweud

Mae pobl ifanc yn treulio digonedd o amser yn mwynhau'r byd ar-lein. Ar gyfer Diwrnod Rhyngrwyd Ddiogelach 2013, mae Canolfan Rhyngrwyd Ddiogelach y DU (UKSIC) yn dymuno rhoi cyfle iddynt rannu eu dymuniadau ynglŷn â'r rhyngrwyd, a'u syniadau ynglŷn â sut y gallai fod yn well lle, gyda'r Llywodraeth a chyda sefydliadau allweddol yn y diwydiant rhyngrwyd. Bydd yr arolwg yn gofyn i ddisgyblion ystyried beth, yn eu tyb hwy, fydd yn gwneud y rhyngrwyd yn well lle, ac yn gofyn iddynt ystyried a yw gwasanaethau ar-lein, y llywodraeth ac ysgolion yn gwneud digon i gynorthwyo pobl ifanc i gael y gorau o'r rhyngrwyd. Os nad ydynt, rydym yn dymuno symbylu pobl ifanc i alw ar y rhai sy'n gyfrifol i weithredu. Bydd y ‘Datganiad o Gredoau’ a gydgesglir, ac a fydd yn adlewyrchu barn plant a phobl ifanc ar draws y DU, yn cael ei gyflwyno i'r Llywodraeth ar y Diwrnod Rhyngrwyd Ddiogelach, sef dydd Mawrth Chwefror 5ed 2013. 

I gwblhau'r arolwg ar lein, talwch ymweliad â: www.saferinternet.org.uk/survey neu lawrlwytho'r copi papur a'i anfon yn ôl atom.

Cwblhewch yr arolwg erbyn Hydref 31ain er mwyn cael eich cynnwys yn y Datganiad o Gredoau ar gyfer y DU. Neu fe allwch lawrlwytho'r ffeil pdf er mwyn defnyddio'r arolwg fel man cychwyn wedi'r dyddiad cau. 

2. Graddio'ch hawliau a'ch cyfrifoldebau

Gellir cynnal y gweithgaredd hwn yn annibynnol neu fel cyflwyniad/gweithgaredd dilyniant i'r arolwg. Rhannwch y dosbarth yn grwpiau o 3 neu 4, a rhowch gopi o'r daflen adnoddau lawrlwythadwy ‘Graddio’ch Hawliau a’ch Cyfrifoldebau’ i bob grŵp. Gofynnwch i'r disgyblion dorri allan y gwahanol ddatganiadau a'u gosod wyneb i fyny ar y bwrdd fel bod pawb yn gallu eu gweld. Caiff y datganiadau hyn eu defnyddio wedyn i ysgogi trafodaeth grŵp. Dylai'r disgyblion ddewis y 10 datganiad sy'n fwyaf perthnasol i'w profiadau hwy ar lein. Bydd angen i aelodau'r grŵp gydweithredu, ac weithiau o bosib bydd angen iddynt gyfaddawdu â'i gilydd. Unwaith y bydd y grwpiau wedi cytuno ar eu 10 datganiad, dylech eu herio i'w graddio yn nhrefn eu pwysigrwydd iddynt.

 Yna dylai'r grwpiau gyflwyno adborth i weddill y dosbarth, fel eu bod yn gallu cymharu eu ‘Siarteri Hawliau a Chyfrifoldebau Ar-lein’.

3. A ydych yn Herwr Damweiniol?

Y thema ar gyfer y Diwrnod Rhyngrwyd Ddiogelach eleni yw ‘Hawliau a Chyfrifoldebau Ar-lein’. Er mwyn bod yn ddefnyddwyr cyfrifol, mae ar bobl ifanc angen ymgyfarwyddo â'r cyfreithiau sy'n ymwneud â'r byd ar-lein, a deall y gall gweithredoedd ar-lein gael canlyniadau all-lein. Pan fyddwn ar lein, gallwn dorri'r gyfraith heb sylweddoli hynny! Ewch â'ch dosbarth i'r ystafell gyfrifiaduron a'u cyfarwyddo i sefyll Prawf yr Herwr Damweiniol, sydd wedi ei greu gan Nominet (http://www.knowthenet.org.uk/about-site). Mae'r prawf yn un campus, a bydd eich myfyrwyr o bosib yn synnu o sylweddoli pa mor aml y gallant fod yn torri'r gyfraith yn ddamweiniol. Gellir cael at y Prawf yn y fan hon: http://accidentaloutlaw.knowthenet.org.uk/
Gwnewch yn siŵr bod eich disgyblion yn cymryd sylw o'r prif awgrymiadau sy'n ymddangos unwaith y maent wedi cyflwyno'u hatebion — yn enwedig y rhai sy'n berthnasol i unrhyw gwestiynau y maent wedi eu hateb yn anghywir. 

Amser ychwanegol? Un o'r rhesymau y gall pobl ifanc dorri'r gyfraith ar lein yw bod telerau defnyddio gwefannau, yn aml, yn dechnegol iawn, yn anodd eu deall, ac yn llawn jargon cyfreithiol. Nawr bod eich dosbarth wedi sefyll ‘Prawf yr Herwr Damweiniol’, ac yn gwybod mwy am y cyfreithiau sy'n ymwneud â'r byd ar-lein, dywedwch wrthynt ddewis un maes y mae ganddynt ddiddordeb arbennig ynddo — e.e. ‘Twitter’, lawrlwytho cerddoriaeth, Gweplyfr — a gofynnwch iddynt ysgrifennu paragraff i egluro'u dewis gyfraith mewn termau syml a hawdd eu deall. 

4. Canllaw'r Defnyddiwr Cyfrifol i...

Mae'r rhyngrwyd yn lle penigamp sy'n ysbrydoli, ac mae cymaint o ffyrdd y gallwn ei defnyddio mewn modd positif. Cychwynnwch drwy ofyn i'ch dosbarth restru eu holl hoff wasanaethau ar-lein. Gofynnwch i unrhyw un sydd wedi gweld, wedi clywed neu wedi cael profiad o ddefnydd negyddol o'r gwasanaethau hyn godi llaw. Gofynnwch i'ch disgyblion roi enghreifftiau o sut y gellir camddefnyddio gwefannau; mae'r materion a allai godi'n cynnwys bwlio, pobl yn cyhoeddi lluniau amhriodol, iaith fras, hacio, proffiliau ffug. 

Nawr bod y bobl ifanc wedi nodi defnydd anghyfrifol o'u hoff wasanaethau ar-lein, heriwch hwy i ysgrifennu llawlyfr byr sy'n egluro beth yw'r arfer gorau wrth ddefnyddio'r gwefannau hyn. Er enghraifft, gallai un o'r llawlyfrau hyn ddwyn y teitl ‘Canllaw'r defnyddiwr cyfrifol i Twitter’. Bydd angen i'r llawlyfr amlygu'r holl bethau gwych sy'n nodweddu'r gwasanaeth hwnnw, ac egluro sut y gall defnyddiwr ei ddefnyddio'n ddiogel ac yn gyfrifol.  

Os bydd hyn yn deillio ar rai llyfrynnau nodedig, anfonwch hwy atom yn kidsmart@childnet.com, ac mae'n bosibl y byddwn yn rhoi lle iddynt ar ein blog.

5. Ble'r ydych yn sefyll?

Rhannwch y dosbarth yn grwpiau o 4 neu 5. Cliriwch y desgiau a gosod y seddau mewn hanner cylch mewn un hanner o'r ystafell. Gofynnwch i'r dosbarth ddychmygu llinell yn yr hanner arall (neu fe allwch ddefnyddio tâp masgio neu raff i greu llinell).  Gan ddefnyddio'r daflen annog dadl (yn y pecyn adnoddau ategol), cyflwynwch y ddadl gyntaf.  Gwnewch hyn drwy sefyll ar un pen i'r rhaff ac amlinellu'r safbwynt eithafol.

Er enghraifft:

“Mae gen i'r hawl i ddweud beth bynnag yr wy'n ei ddymuno ar lein — ddylai neb ddweud wrthyf beth y gallaf ei ddweud a beth na chaf ei ddweud. Ni ddylai'r gyfraith bennu beth y gallaf ei ddweud ar lein — sensoriaeth yw hynny; dylwn gael y rhyddid i fynegi fy marn. Mae gen i lais, a dylai gael ei glywed!”

Yna symudwch i ben arall y rhaff ac amlinellu'r eithaf arall...

“Ni ddylai pobl gael y rhyddid i ddweud beth y mynnant ar lein — dylai'r llywodraeth reoli'r holl negeseuon sy'n cael eu gosod ar y rhyngrwyd. Os caiff pobl y rhyddid i ddweud beth bynnag y mynnant, byddant yn ei ddefnyddio i fod yn negyddol ac yn annifyr gyda phobl eraill. Ddaw dim budd o roi'r grym i bobl leisio'u barn ar lein!”

Eglurwch y bydd barn pawb yn syrthio rywle ar hyd y llinell rhwng yr eithafion hyn, ac eglurwch y bydd barn pawb yn cael ei chlywed pan fyddant yn sefyll ar y llinell, nad oes ateb cywir nac anghywir, a'i bod yn bosibl i ni i gyd feddu ar wahanol safbwyntiau. Rhowch 5–10 munud i'r grwpiau benderfynu ar eu safbwynt. Gofynnwch i un llefarydd sefyll ar y llinell a mynegi barn ei grŵp.  Ailadroddwch y broses gyda’r pynciau dadlau eraill.

